
ಮಂಗೆ ಆಯಿನ ಮುದಲೆ

✍️ ಕೌಡೂರು ನಾರಾಯಣ ಶೆಟ್ಟಿ ಇಟೆಲಿ

ಒಂಜಿ ಮಲ್ಲ ತುದೆತ ಬರಿಟ್ ಒಂಜಿ
ಮಲ್ಲ ಜಂಬೂ ನೇರಳೆದ ಮರ
ಇತ್ತ್ಂಡ್. ಐಟ್ ಮಸ್ತ್ ನೆರೊಲ್ದ
ಪಂರ್ದ್, ಗೊಂಚಿಲ್ ಗೊಂಚಿಲ್
ಇತ್ತ್ಂಡ್. ಒಂಜಿ ಮಂಗೆ ಆ ಮರ
ಮಿತದ್ ಪರ್ಂದ್ ತಿನೊಂದು ಇಪ್ಪುನಗ
ಒಂಜಿ ಮುದಲೆ ನೀರ್ಡೆ ನಿಂದೊಂದು
ಬತ್ತ್ ದ್ ಮಿತ್ತ್ ಆಂಗಂಡ್. ಮಂಗೆ ಆ
ಮುದಲೆನ್ ತೂದು ರಡ್ಡ್ ನೆರೊಲ್ದ
ಪಂರ್ದ್ ಕೊಯಿದ್ ತೀರ್ತ್ ಪಾಂಡ್.
ಮುದಲೆ ಅವ್ವೆನ್ ತಿಂಡ್, ಬಾರಿ ರುಚಿ
ಆಂಡ್ ಕಪ್ಪೆ, ಒಲ್ಲೆ, ಮೀನ್ ತಿಂದ್ ಚಪ್ಪೆ
ಕಟ್ ದಿನ ಬಾಯಿಗ್. ನನ ರಡ್ಡ್ ಕೊರ್ಲ
ಪಂದ್ ನಟ್ಂಡ್ ಮಂಗಡ.



ಬೋಡ್ ಇತ್ತಿನಾತ್ ಉಂಡು ಮರಟ್ ಪಂರ್ದ್,
ಕುಡ ಆತ್ ಕೊಯಿದ್ ಪಾಂಡ್ ಮಂಗೆ, ಬಂಜರ
ತಿಂಡ್ ಮುದಲೆ. ಇಂಚ ಆ ಮಂಗೆಲಾ ಈ
ಮುದಲೆಲಾ ದೋಸ್ತಿಲು ಆಯ. ಮುದಲೆ ದಿನಾಲ
ಜಂಬು ನೇರಲೆದ ಪಂರ್ದ್ ತಿನೊಂದು ಇತ್ತ್ಂಡ್.
ಒಂಜಿ ದಿನ ನಾಲ್ ಪಂರ್ದ್ ಕೊನೊದು ಬುಡೆದಿಗ್
ಕೊರ್ಂಡ್ ಮುದಲೆ. ಬುಡೆದಿಗ್ ನೆರೋಲ್ದ
ಪಂರ್ದ್ ಬಾರಿ ರುಚಿ ಆಂಡ್. ಕಂಡ್ಯಾನಡ ಕೇಂಡ್,
ಉಂದು ಒಲ್ ತಿಕ್ಂಡ್, ದಾದ ಕತೆ ಪಂದ್.
ಮುದಲೆ ಪೂರಾ ನಡತಿನ ಕತೆ ಪಂಡ್, ಐತ ದೋಸ್ತಿ
ಮಂಗನ್ ಪುಗರ್ಂಡ್. ಅಪಗ ಮುದಲೆದ ಬುಡೆದಿ
ಪನ್ಪುಂಡು, ಇತ್ ರುಚಿತ ನೇರಲೆದ ಪಂರ್ದ್ ದಿನಾ
ತಿನ್ಪಿನ ಆ ಮಂಗನ ತಂಕ (❤️ ಹೃದಯ) ಏತ್ ರುಚಿ
ಇಪ್ಪಂದ್? 

ಎಂಕ್ ಇರ್ ಆ ಮಂಗನ ಉಡಲ್ ಕಂತು
ಕೊರೊಡು ಪಂದ್ ಹಟ ಕಟ್ಂಡ್. ಮುದಲೆ
ಬುಡೆದಿಗ್ ನಾನಾ ನಮೂನೆಡ್ ಪಂಡಲಾ,
ಕೇನರೆನೇ ಕೇನ್ಜಿ ಬುಡೆದಿ. ಯಾನ್ ಪೋದು
ಪೊಟ್ಟು ಉಗ್ಗೆಲ್ಗ್ ಬೂರ್ದ್ ಸೈಪೆ ಪಂದ್
ಪೋಡಿಗಟ್ಟಂಡ್. ಕಡೆಕ್ ಮುದಲೆ
ಒಪ್ಪಿಂಡ್, ಆಂಡ ಮರತ ಮಿತ್ತ್ ಇಪ್ಪುನ ಆ
ಮಂಗನ ಉಡಲ್ ಎಂಚ ಕನಪಿನಿ? ಐಕ್
ಬುಡೆದಿ ಉಪಾಯ ಪನ್ಪುಂಡು, ಇರ್
ಮಂಗನ್ ಇಲ್ಲಗ್ ಉನಸ್ ಗ್ ಲೆಪ್ಪಿ ಪಂದ್.
ಹಾಂ ಪಂದ್ ಮುದಲೆ ಪೋಪುಂಡು
ಮಂಗನ್ ಲೆಸೊಂದು ಬರಿಯೆರೆ, ಮಗ್ ರ್ನೆ
ದಿನ. ಪೋದು ಮಂಗಡ ಪನ್ಪುಂಡು, ಇ
ದಿನಾಲ ಪಂರ್ದ್ ಕೊರ್ಪ, ಬದಲ್ಗ್ ಯಾನ್
ದಾದ ಕೊರ್ತೆ ನಿಕ್ಕ್?



ಅಂಚ ಇನಿ ಎನ್ನ ಬುಡೆದಿ ಇಲ್ಲಗ್ ಲೇದೊಲು
ಉನಸ್ ಗ್, ಬಲ ಪೋಯಿಪನ್ಪುಂಡು. ಅದಗ
ಮಂಗೆ ಪನ್ಪುಂಡು ಎಂಕ್ ನೀಂದರೆ ತೆರಿವುಜಿ, ಐಟ್ಲಾ
ನಿಗಲೆನ ಇಲ್ಲ್ ನೀರ್ದುಲಾಯಿ ಇಪ್ಪು, ಎಂಚ
ಬರ್ಪಿನಿ ಪಂದ್. ಮುದಲೆ ಪಂಡ್, ಐಕ್ ದಾಲಾ
ಮಂಡೆ ಬೆಚ್ಚ ಮಲ್ಪೊಡ್ಚಿ, ಎನ್ನ ಬೆರಿಟ್ ಕುಲ್ಲು,
ಎಂಕಲೆನ ಇಲ್ಲ್ ಒಂತೆ ದೂರೊಡು ಕುದುರುಡು
(ಸಣ್ಣ ದ್ವೀಪ) ಇಪ್ಪುನು, ಪೋಯಿ ಪಂದ್. ಅಂಚ
ಮಂಗೆ ಲೈತ್ ದ್ ಮುದಲೆದ ಬೆರಿಟ್ ಕುಲ್ಲುಂಡು,
ಮುದಲೆ ನಿಂದೊಂದು ಪೋಂಡು. ತುದೆತ
ಮಧ್ಯೊಗು ಪೋಕಿನ ಮಂಗೆ ಪನ್ಪುಂಡು, ನಿನನ್
ಇತ್ತೆ ಲೆಸೊಂದು ಪೋಪಿನಿ ಉನಸ್ ಗ್ ಅತ್ತ್, ಎನ್ನ
ಬುಡೆದಿಗ್ ನಿನ್ನ ಉಡಲ್ ತಿನೊಡುಗೆ, ಐಕ್ ಪಂದ್. 

ಮಂಗೆ ಇತ್ತೆ ಮಂಗೆ ಆಯೆನೇ, ದಾದ
ಮಲ್ಪುನು? ಪಂಡ್ ಗೆ ಮುದಲೆಗ್, ಚೇ,
ಬೇಲೆ ಬೇಸಾಂಡ್ ಮಾರಾಯ, ಇ ಎಕಡೆ
ಪಂತೊಡು ಅತ್ತಾ, ಉಡಲ್ ತಿನರೆ ಉಂಡು
ಪಂದ್. ಉಡಲ್ ಯಾನ್ ಮರಟ್ಟೇ ಬುಡ್ದು
ಬೈದೆ. ಅದಗ ಮುದಲೆ, ಅಂದಾ, ಅಂಚಾಂಡ
ಪೋದು ಕನಕ ಪಂಡ್. ಹಾಂ ಪಂದ್ ಪಿರ
ಬರ್ಪ, ಮಂಗೆ ತಬಕ್ಕ ಲಾಗಿದ್ ಮರತ ಮಿತ್ತ್
ಪೋದು, ಮುದಲೆಗ್ ಟಾಟಾ ಮಲ್ತ್ಂಡ್.
ನನ ನಿನ್ನ ತಾದಿ ನಿಕ್ಕ್, ಎನ್ನ ತಾದಿ ಎಂಕ್
ಪಂಡ್.

ಅಂಚ ಅಪತ್ಕಾಲೊಗು ನಮ್ಮ ರಕ್ಷಣೆಗ್
ಬರ್ಪಿನಿ ನಮ್ಮ ಬಿರ್ಸಾದಿಗೆ (ಬುದ್ಧಿಮತ್ತೆ).


